
擬古宮詞一百首（今錄三十首）

本作品收錄於《列朝詩集/乾下》

無語憑欄珠淚潸，雙眉蹙蹙鎖春山。

可憐空長彤宮裏，一世光陰半世閑。

半掩殘燈半掩明，前生薄幸在今生。

淒涼最苦秋宵永，風冷階蟲伴雨鳴。

靜院深深晝悄然，幾時好夢得捫天。

此生莫恨因緣淺，還有來生五百年。

鸞鏡生塵十載多，羞看嬌影舞婆娑。

殘脂剩粉無人掃，隨水流來漲御河。

觚棱月上晚嵐空，影透房櫳冷帳中。

孤枕蕭條魂夢斷，滿腮紅淚濕西風。

青春一去豈重來，轉轂韶光日夜催。

三百六旬空悵望，朱門經歲不曾開。

玉露侵階點翠苔，金波穿牖共徘徊。

潛身坐倚梧桐樹，待學吹簫等鳳來。

空有華堂十數重，等閑不復見君容。

俄聽玉輦聲才過，恨卻監宮急急封。

五雲高護鳳樓深，風度時來斷續音。

樓上君王自聽得，盡知合院動秋砧。

睥睨鴉喧曙色明，麗譙隱隱盡鐘聲。

各宮裝束焚香候，只恐君王道院行。

默默心情向阿論，纖腰瘦怯畫中人。

良辰美景番成恨，忘卻新春與舊春。

君王翌日宴長春，霖雨迷漫濘土塵。

特令滿宮來魘止，一時懸掛掃晴人。

春景流鶯語漸稀，倚窗撫景淚沾衣。

廉纖微雨蒙蒙拂，零落殘花片片飛。

向暖嬉遊笑語歡，宮官忽道過金鑾。

傳呼聲急人皆避，盡閉窗欞紙隙看。

銀床雨滴伴蒼梧，香燼孤窗暗鴨爐。

濕氣生寒人跡少，紫苔重疊滿金鋪。

粉翠沈埋豈自由，空房獨守幾時休。

風雕葉落宮墻內，知是人間又報秋。

新觀玉歷識正初，泰運三陽藹帝居。

御座今安圓閣子，誼中欲置女尚書。

禁宮宮女三千室，多下朱簾晝掩窗。

為避春光羞獨見，花間恨殺蝶飛雙。

城外晴風卷薄塵，傳言都道踏青人。

繁華滿目開如錦，惟此宮中不見春。

綺窗垂柳影婆娑，長日花磚未肯過。

六院不通人語寂，一雙褵鵒巧言多。

北斗闌干夜未央，金爐侍女更添香。

穿窗月射鴛鴦枕，半隱燈光在小床。

獨臥空床倦不言，半扃疏牖面南垣。

低檐霧鎖黃昏候，投宿寒烏逐對喧。

內池春水鴨頭綠，上苑晨花猩血紅。

蜂蝶叢花鴛戲水，一齊著意向東風。

漏殘雞唱曙光時，壁月穿花影漸移。

欲畫愁眉羞對鏡，黃鸝飛上萬年枝。

宮墻西望對殘霞，結陣翩飛繞暮鴉。

簾幕飄搖風動處，有情雙燕自歸家。

綠竹翛翛隔短墻，黃昏淒雨灑瀟湘。

夢回窗掩銀釭冷，蟋蟀聲中秋夜長。

人人都道得神仙，那得酈陽甘谷泉。

何似上陽宮監好，長門春老不知年。

淅淅淒風匝鳳幃，瑣窗那得見晴暉。

廉纖微雨侵階濕，嗝嗝橫空啄木飛。

金鎖重門靜院空，翠華一去寂無蹤。

玉樓歌吹隨風斷，滿地桐陰泣淚紅。

白雪漫漫積禁堤，夜寒宮月照玻璃。

曉來宮女喧看處，掃向盤中捏狻珣。

此明朝作品在全世界都属于公有领域，因为作者逝世已经超过100年，且作品于1931年1

X-GORB Books | zh.wikisource.org | CC BY-SA 4.0 4 / 5



擬古宮詞

月1日之前出版。

